
   Юлташăма нумайранпа курманччĕ те — Шупашкар урамĕнче тĕл пулсан чылайччен калаçса тăтăмăр.

— Эпир халь арăмпа пĕр çынна кăна тăратпăр, — терĕ вăл сасартăк. — Ăнланмалла мар-и? Куратăн, ман хăлха япăх илтет, унăн — аптрамасть. Эпĕ çӳрекелетĕп, ура утать, Праски вара хваттертен тухаймасть, сĕтел-пуканран тытса аран-аран куçкалать. Вăт иксĕмĕре пĕрлештерес тĕк — илтекен, утакан пĕр çын пулать хайхи...

Шӳтлерех каларĕ пулин те кăмăл пусăрăнчăкне пытараймарĕ Хĕветĕр. Ватăсен çавă ĕнтĕ — сывлăхпа мухтанмалли çукрах. Анчах юлташăм хăлхи пирки ӳпкелешнине астумастăп-çке. Хăех ăнлантарчĕ:

— Пĕр ăçтиçук «парни» ку. Çавна пула хăлхасăрлантăм. Пĕррехинче урампа пыраттăмччĕ, пăхатăп: çамрăк çын, вăй питтискер, пĕчĕк ачана темшĕн хĕнет — çапать те çапать. Чăтаймарăм — чарма тăтăм путсĕре.

— Вăл вара?

— Ай, ан та кала! «Мĕ-ĕн, сана та кирлĕ-им, ват супнă?» — тесе мĕкĕрсе ячĕ те хыыттăн янклаттарчĕ мана. Çĕре мĕнле шаплатса ӳкнине сиссе те юлаймарăм. Ӳкерсен те пуçран темиçе хутчен тапрĕ вĕт... Хăлхаран та... Больницăна кайрăм та — шалта темскер çурăлнă тет-и...

Пулать-мĕн пурнăçра: Хĕветĕр арăмĕ те çавăн евĕрлĕрех лару-тăрура сусăрланнă иккен. Кăритурта ӳсĕр хĕрарăм выртнине курнă вăл. Ай, шăнса пăсăлма пултарать вĕт! Праски ăна ура çине тăратма хăтланнă. Пулăшнă çавна, анчах тăрмашнă хушăра хăй картлашка хĕрринчен такăннă та тытăнса тăраймасăр аялалла кĕмсĕртетсе аннă. Йывăр аманнă — урине хуçнă. Леш хĕрарăм-и? Чип-чиперех çӳрет. Кашни кун ӳсĕр...

  